
Annotatsiya. Maqolada Samarqand viloyati misolida turizm sohasining ijtimoiy-iqtisodiy mexanizmlari, ularning tuzilishi va 
rivojlanish jarayoniga ta’sir etuvchi omillar kompleks yondashuv asosida tahlil qilingan. Tadqiqotda turizm infratuzilmasi, 
investitsion faollik, xizmatlar sifati, boshqaruv tizimi va davlat-xususiy sheriklikning funksional samaradorligi o‘rganiladi. 
O‘zbekistonning 2019–2025-yillarga mo‘ljallangan turizmni rivojlantirish konsepsiyasi doirasidagi maqsadli ko‘rsatkichlar 
asosida sohaning istiqbollari baholanadi va ijtimoiy hamda iqtisodiy samaradorlikni oshirish mexanizmlarini takomillashtirish 
bo‘yicha yo‘nalishlar ishlab chiqiladi.

Kalit soʻzlar: Turizm, xizmatlar ko‘rsatish tizimi, ijtimoiy-iqtisodiy mexanizm, investitsion jarayonlar, raqamli transformatsiya, 
xizmatlar sifati, turizm infratuzilmasi, bandlik, hududiy raqobatbardoshlik, Samarqand turizm tizimi, modernizatsiya 
jarayonlari.

Abstract. This article provides a comprehensive analysis of the socio-economic mechanisms of the tourism sector in the 
Samarkand region, examining their structure and the factors influencing development processes. The study explores 
tourism infrastructure, investment activity, service quality, the management system, and the functional effectiveness of 
public–private partnership. Based on the target indicators outlined in Uzbekistan’s Tourism Development Concept for 
2019–2025, the prospects of the sector are assessed, and directions for improving mechanisms aimed at enhancing 
social and economic efficiency are proposed.

Key words: tourism, service delivery system, socio-economic mechanism, investment processes, digital transformation, 
service quality, tourism infrastructure, employment, regional competitiveness, Samarkand tourism system, modernization 
processes.

Аннотация. В статье на примере Самаркандской области проведён комплексный анализ социально-экономических 
механизмов сферы туризма, их структуры и факторов, влияющих на процессы развития. В исследовании 
изучаются туристическая инфраструктура, инвестиционная активность, качество услуг, система управления 
и функциональная эффективность государственно-частного партнёрства. На основе целевых показателей 
Концепции развития туризма Республики Узбекистан на 2019–2025 годы оцениваются перспективы отрасли и 
разрабатываются направления по совершенствованию механизмов повышения социально-экономической 
эффективности.

Ключевые слова: туризм, система обслуживания, социально-экономический механизм, инвестиционные 
процессы, цифровая трансформация, качество услуг, туристическая инфраструктура, занятость, региональная 
конкурентоспособность, туристическая система Самарканда, процессы модернизации.

K I R I S H
Hozirgi vaqtda turizm sanoati jahon miqyosida tez surʼatlarda rivojlanayotgan sohalardan biri boʻlib, 

yangiliklarni joriy etish nuqtai nazaridan istiqbolli hisoblanadi; biroq innovatsiyalarga yetarlicha eʼtibor 
qaratilmayotgani ham kuzatiladi. Bu holat ayrim sayyohlik kompaniyalarining tizimli oʻsishi bilan birga xizmatlar 
sifatining pastligiga ham olib kelmoqda. Hukumatning turizm faoliyatini moliyaviy kafolatlar orqali tartibga solish 
boʻyicha chora-tadbirlari mavjud boʻlsa-da, litsenziyalash va boshqa tartibga solish mexanizmlarining yetarlicha 
samarali emasligi kompaniyalarning sayyohlarga xizmat koʻrsatishdagi barqarorligiga taʼsir koʻrsatmoqda. Bu 
esa taqdim etilayotgan xizmatlar sifatini yetarlicha kafolatlamaydi.

Shu sababli turizm sanoatida ijtimoiy-iqtisodiy mexanizmini kuchaytirish, korxonalar darajasida 
innovatsiyalarni joriy etishni ragʻbatlantirish va turistik mahsulotni takomillashtirish zarur. Bundan tashqari, tur 
operatorlari sonini, soha tashkil etish darajasini baholab, aniq vazifalarga muvofiq ularning sonini optimallashtirish 
boʻyicha metodik choralar ishlab chiqish lozim.

Oʻzbekiston Respublikasi Vazirlar Mahkamasining “Samarqand viloyatining turizm salohiyatidan samarali 
foydalanish va uni rivojlantirish boʻyicha qoʻshimcha chora-tadbirlar toʻgʻrisida”[1] qarorida Samarqand 
viloyatining turizm salohiyatini yanada rivojlantirish, nufuzli xalqaro tadbirlarni oʻtkazish va xorijiy mamlakatlardan 
koʻplab mehmonlarni qabul qilishga hududni tayyorlash, zamonaviy turizm infratuzilmasini jadal rivojlantirish va 
turistlar uchun yangi dam olish maskanlarini barpo etish, hududning iqtisodiy salohiyati va daromad bazasini 
kengaytirish, shuningdek, yangi ish oʻrinlarini tashkil etish maqsad qilingan.

M A V Z U G A  O I D  A D A B I Y O T L A R  S H A R H I
Bugungi kunga kelib, turizm biznesi jadal rivojlanmoqda va tog‘li hududlar raqobatda boshqa turistik 

hududlardan qolishmaydi. Turizm biznesini rivojlantirish uchun ijtimoiy-iqtisodiy rivojlanishni samarali boshqarish 
zarurligi haqida K.Svitlana, K.Bogdan va boshqalar  “Management of socio-economic development of tourism 
enterprises”[2] nomli maqolasi Sharqiy Yevropaning tog‘li hududlarida turizm biznesining ijtimoiy-iqtisodiy 
rivojlanishiga asosiy tahdidlarni aniqlash va baholashdan iborat. Turizm biznesi samaradorligini oshirish 
sharoitida tog‘larning ijtimoiy-iqtisodiy rivojlanishini boshqarish bo‘yicha tadqiqotlarning ahamiyati isbotlangan. 

D.P.Jelena A.Ljiljana “Socio-economic Aspects of Tourism in the Modern Society”[3] nomli maqolasida “...
Turistik bozorning o‘ziga xosligi va zamonaviy turistik mahsulotlarning ko‘plab iqtisodiy va noxo‘jalik faoliyati 
bilan bog‘liqligi turizmning ijtimoiy-iqtisodiy ta’sirining ko‘pligini keltirib chiqaradi. Turizmning rivojlanishi boshqa 
bir qator faoliyat turlari uchun ham imkoniyatlar yaratadi, ya’ni turizm umumiy iqtisodiy taraqqiyotni oshirishda 
muhim omil hisoblanadi. Rivojlanmagan mamlakatlar va mintaqalarning umumiy ijtimoiy-iqtisodiy rivojlanishida 
turizm alohida ahamiyatga ega. Turizm ijobiy ijtimoiy-iqtisodiy rivojlanishga hissa qo‘shishi mumkin, lekin 
ayni paytda turistik yo‘nalishni noto‘g‘ri va nazoratsiz boshqarish salbiy ijtimoiy-madaniy, balki iqtisodiy 
oqibatlarga olib kelishi mumkin.”[3] Olimlar turizm sohasiga turistik sayohat, turizmning turistik joylar soni, 
turistlar soni, umuman jamiyatga iqtisodiy va ijtimoiy-madaniy holati ta’sir qilishini isbotlashga harakat qilgan. 
Biroq C.C.Miralles, M..Broura va boshqalar “Assessing the socioeconomic impacts of tourism packages: a 
methodological proposition”[4] nomli maqolasida turizmning ta’siri faqat iqtisodiy omillar bilan cheklanib 
qolmaydi; u atrof-muhitga ham, aholiga ham bevosita ta’sir ko‘rsatadi, kabi fikrlarni ilgari surgan.

I.A.Shukurovning “Samarqand viloyati turizm sohasining barqaror iqtisodiy rivojlanishining aholi 
farovonligiga ta’sirini tahlil etish”[5] nomli maqolasida Samarqand viloyatida turizm sohasining barqaror 
iqtisodiy rivojlanishi hamda uning aholi farovonligiga ko‘rsatadigan ta’siri kompleks yondashuv asosida tahlil 
qilingan. Turizm iqtisodiyotning yetakchi yo‘nalishlaridan biri sifatida hududiy rivojlanish jarayonlarida muhim 
funksional o‘rin egallab, mahalliy aholining daromadlari, bandlik ko‘rsatkichlari va ijtimoiy-iqtisodiy barqarorlik 
dinamikasiga sezilarli ta’sir ko‘rsatishi yoritib berilgan. 

D.A.Ergashevaning “Turizm sohasini rivojlantirishning ijtimoiy-iqtisodiy mohiyati va unda innovatsion faolikni 
oshirish xususiyatlari”[6] nomli maqolada turizm mamlakatning iqtisodiyoti va ijtimoiy hayotiga to‘liq ta’sir qilishi 
tahlil qilingan. Olimning fikricha turizm sohasi, ish o‘rinlari yaratish, transport tizimini rivojlantirish, madaniyatni 
o‘zgartirish va mamlakatlararo aloqalar o‘rtasida hamkorlikni rivojlantirish imkoniyatlarini beradi. Innovatsion 
faollik turizm sohasini rivojlantirishning kengayishiga olib keladi. Yangi texnologiyalar, marketing usullari, 
xizmatlar va turli turdagi turli sohalarda innovatsiyalar turizm sohasining rivojlanishida muhim ahamiyatga ega. 
Biroq, G‘.Arifjonov “Turizm sohasini rivojlantirishda samaradorlikni oshirish mexanizmlarini takomillashtirish 
yo‘llari”[7] nomli maqolada O‘zbekistonda turizm sohasining samaradorligini oshirishda turistik klasterlarning 
ahamiyati va ularni rivojlantirishning zamonaviy mexanizmlari tahlil qilgan. Muallif turizm industriyasida 
raqobatbardoshlikni kuchaytirish, innovatsion yondashuvlarni joriy etish va turistik mahsulotlarning sifatini 
oshirish maqsadida klaster siyosatini qo‘llash zaruratini asoslab beradi. Mavjud xalqaro tajribalar, xususan, 
M. Porter va boshqa olimlarning nazariy qarashlari hamda O‘zbekiston Respublikasi Prezidentining farmonlari 

asosida turizm klasterlari orqali iqtisodiy hududlarning raqobat ustunligini shakllantirish imkoniyatlari ko‘rib 
chiqilgan. Turistik klasterlarning fan, biznes va davlat o‘rtasidagi hamkorlikni mustahkamlovchi innovatsion 
tizim sifatidagi o‘rni alohida ta’kidlanadi.  

X.S.Muhitdinov I.A.Shukurov “Samarqand viloyati mintaqasi turizm salohiyatini rivojlantirishda tadqiqotchilar 
tomonidan olib borilgan ilmiy izlanishlar tahlili”[8] nomli tadqiqotda Samarqand viloyatida turizm sohasining 
rivojlanish bosqichlari, sohaga kiritilgan yangi yo‘nalishlar va ularning istiqbollari haqida olib borilgan ilmiy 
tadqiqotlar tafsifi tahlil qilingan. Tahlil qilish natijasida mintaqaning turistik salohiyatini bashorat qilish uchun 
zarur bo ‘lgan ekonometrik modelni yaratib, modeldan foydalangan holda mintaqaning turizm sohasidagi 
barcha ko‘rsatkichlarini bashorat qilish zarurligi ko‘rsatib o ‘tilgan.

T A D Q I Q O T  M E T O D O L O G I YA S I
Tadqiqot quyidagi metodologik asoslarda amalga oshirildi:
Ilmiy-nazariy tahlil — turizmning ijtimoiy-iqtisodiy mohiyati, mexanizmlari va rivojlanish omillari bo‘yicha 

ilmiy manbalar, maqolalar va normativ-huquqiy hujjatlar o‘rganildi,
Taqdim etilgan rasmiy statistik ma’lumotlar tahlili — 2019–2025-yillar uchun O‘zbekiston turizmini 

rivojlantirish konsepsiyasi ko‘rsatkichlari qiyosiy-statistik usulda baholandi.
Tizimli yondashuv — turizm ekotizimining tarkibiy qismlari o‘zaro bog‘liqlikda o‘rganilib, ijtimoiy va iqtisodiy 

mexanizmlar integratsiyasi tahlil qilindi.
Mantiqiy umumlashtirish — mavjud ilmiy natijalar asosida turizm mexanizmlarini takomillashtirish 

yo‘nalishlari shakllantirildi.

T A H L I L  V A   N A T I J A L A R
O‘zbekiston turizmi zamonaviy sharoitda milliy iqtisodiyotning strategik tarmoqlaridan biriga aylanib, 

mamlakatning ijtimoiy-iqtisodiy rivojlanish jarayonlarida muhim hisoblanadi. Negaki, turizm sohasi nafaqat 
iqtisodiy daromad manbai, balki hududlarning infratuzilmaviy rivojlanishi, xalqaro aloqalarning kengayishi, 
madaniy merosning asrab-avaylanishi va tashqi dunyoda yurtimizning ijobiy qiyofasini mustahkamlashga ham 
xizmat qilmoqda. O‘zbekistonning betakror tarixiy-madaniy yodgorliklari, noyob arxitektura majmualari, tabiiy-
landshaftlar xilma-xilligi, milliy urf-odatlar va mehmondo‘stlik an’analari uni jahon turistik xaritasida alohida 
mavqega ega davlat sifatida ko‘rsatadi.

So‘nggi yillarda amalga oshirilayotgan islohotlar — turistik vizalarni soddalashtirish, xalqaro aviareyslarni 
kengaytirish, yangi mehmonxonalar qurilishi, temir yo‘l va avtomobil yo‘llarini rekonstruksiya qilish, shuningdek, 
turizmni raqamlashtirish jarayonlarining jadallashuvi natijasida mamlakatga tashrif buyurayotgan xorijiy sayyohlar 
oqimi barqaror o‘smoqda. Davlat tomonidan qabul qilingan “2019–2025-yillarda O‘zbekiston Respublikasida 
turizmni rivojlantirish kontsepsiyasi” ushbu sohani tizimli, maqsadli va bosqichma-bosqich rivojlantirishga 
yo‘naltirilgan bo‘lib, undagi indikatorlar turizm xizmatlari eksporti, ichki turizm hajmi, joylashtirish vositalari 
quvvati, transport-logistika ta’minoti va turoperatorlar sonining muntazam o‘sishini ta’minlashga xizmat qiladi.

2019 — 2025-yillarda Oʻzbekiston Respublikasida turizm sohasini rivojlantirish konsepsiyasini amalga oshirishning 
maqsadli koʻrsatkichlari[9]
T/r Koʻrsatkichlar nomi 2018-y. 2019-y. 2020-y. 2021-y. 2022-y. 2023-y. 2024-y. 2025-y.

1. Oʻzbekistonga tashrif buyuradigan 
xorijiy turistlar soni (ming kishi) 5 346 6 041 7 010 8 410 10 010 10 600 11 250 11 810

2. Turizm xizmatlari eksporti (mln AQSh 
dollari) 1 041 1 180 1 360 1 620 1 900 2 000 2 080 2 170

3. Ichki turistlar soni (mingta tashrif) 15493 16 100 17 230 18 806 20 317 21 867 23 404 25 010

4. Mehmonxonalar va shu kabi 
joylashtirish vositalari soni (dona) 914 1 100 1 620 2 200 2 600 2 800 2 900 3 050

5. Joylashtirish vositalaridagi xonalar soni 
(ming) 20,2 24 35 47 55 59 62 64

6. Joylashtirish vositalaridagi oʻrinlar soni 
(ming) 41 49 72 95 110 122 124 128

7. Turoperatorlar soni (nafar) 983 1 100 1 190 1 250 1 320 1 390 1 420 1450
Izoh: prognoz qilinayotgan koʻrsatkichlarga turizmni rivojlantirish boʻyicha davlat va hududiy dasturlarni amalga 
oshirish natijalaridan kelib chiqqan holda oʻzgartirishlar kiritilishi mumkin

Jadvalda keltirilgan ma’lumotlar 2019–2025-yillarda O‘zbekiston turizmi uchun belgilangan asosiy 
indikatorlarning rejalashtirilgan o‘sish dinamikasini ko‘rsatadi. Umumiy tendensiya sifatida barcha 
ko‘rsatkichlarda barqaror, izchil va bosqichma-bosqich o‘sish kuzatiladi. Bu esa davlat siyosatining turizm 
sohasini tizimli rivojlantirishga yo‘naltirilganini tasdiqlaydi.

Birinchi ko‘rsatkich — O‘zbekistonga tashrif buyuradigan xorijiy turistlar sonining 2018-yildagi darajadan 
boshlab yildan-yilga ortib borishi prognoz qilinmoqda. Maqsadli ko‘rsatkichlar sohaning jadal liberallashuvi, 
transport logistikasi kengayishi va turistik mahsulotlarning diversifikatsiyalanishi bilan izohlanadi. Xuddi 
shunday, turizm xizmatlari eksporti ham sezilarli bo‘sag‘a bilan oshib borishi kutilmoqda, bu esa xizmatlar 
eksportida turizmning ulushi tobora kattalashib borayotganini anglatadi.

Ichki turizm bo‘yicha ham juda yuqori o‘sish dinamikasi aks etgan. Aholi daromadlari o‘sishi, ichki turistik 
infratuzilmalar yaxshilanishi va dam olish madaniyatining shakllanishi natijasida ichki sayohatlar sonining izchil 
ortishi tabiiy jarayon sifatida baholanadi. Mehmonxonalar va shu kabi joylashtirish vositalari sonining oshishi 
esa turizm industriyasining moddiy-texnik bazasi kengayayotganidan dalolat beradi. Xonalar soni va o‘rinlar 
sig‘imi yillar davomida barqaror ko‘tarilib borishi sohaning real investitsiyaviy jozibadorligini ko‘rsatadi.

Turoperatorlar sonining muntazam o‘sishi xizmatlar bozoridagi raqobatni kuchaytiradi, taklif etilayotgan 
turpaketlar hajmini oshiradi va yangi turistik yo‘nalishlarning shakllanishiga imkon yaratadi. Bu jarayon 
mamlakatda turizm xizmatlari ekotizimining barqaror rivojlanishiga zamin hozirlaydi.

Turizm nafaqat iqtisodiy o‘sishni ragʻbatlantiradi, balki ijtimoiy barqarorlikni mustahkamlash, madaniy 
almashinuv va hududiy obodonlashtirishga xizmat qiladi. Samarqand viloyati, tarixiy-va madaniy merosga 
boyligi, ziyorat joylari, eski shahar ansambllari bilan Oʻzbekistonning eng jozibali turistik mintaqalaridan biridir. 
Shu bois, Samarqandda turizm sohasining ijtimoiy-iqtisodiy mexanizmlarini takomillashtirish muhim strategik 
vazifa hisoblanadi.

Turizm sohasi hududda yashovchi aholining farovonligiga, bandlik darajasiga, kichik biznes va 
infratuzilmaning rivojlanishiga sezilarli ta’sir ko‘rsatadi. Shu bilan birga, turistlarning ijtimoiy va iqtisodiy holatini 
tahlil qilib, ularning ehtiyojlari va ta’sirini aniqlash, va turizm mexanizmlarini optimallashtirish yoʻllarini izlash 
lozim.

Samarqand viloyati turizm zonasining asosiy manzillaridan biri bo‘lib, o‘zining tarixiy madaniy merosi va 
diniy bag‘rikengligi bilan ajralib turadi. “Samarqand viloyatida turizm-global xizmatlar bozorining muhim tarkibiy 
qismi hisoblanadi. Statistik ma’lumotlarga koʻra, 2025-yil sentabr holatiga xizmatlar sektori oʻsishi +114,1foizni 
tashkil etgan, bu turizm va xizmatlarga talabning oshayotganini koʻrsatadi.”[10] 

Bundan tashqari, “viloyatda 2025-yilda mehmonxona va joylashtirish obyektlarining soni sezilarli darajada 
oshgan. Xususan, Samarqandda 194 ta joylashtirish vositasi (mehmonxonalar, xostellar, oilaviy mehmon 
uylari) faoliyati yoʻlga qoʻyilgan. Xususan, 2025-yilning 8 oyi davomida viloyatimizga 2,2 mln xorijiy, 4,3 mln 
mahalliy sayyohlar tashrif buyurib, o‘tgan yilning shu davriga nisbatan 140 foizga o‘sgan. Turizm xizmatlari 
eksporti esa 441,1 mln dollarga yetkazilgan. O‘tgan davrda viloyatda 194 ta joylashtirish vositalari, jumladan, 
13 ta mehmonxona, 37 ta xostel, 144 ta oilaviy mehmon uylari faoliyati yo‘lga qo‘yilib, joylashtirish vositalari 
soni 821 taga, o‘rinlar soni esa 22 680 taga yetkazilgan. Shuningdek, joriy yilda 63 ta turkompaniyalar faoliyati 
yo‘lga qo‘yilib, ularning soni 451 ta taga yetgan.”[11].

Samarqand viloyatida turizm — iqtisodiy va ijtimoiy barqarorlik manbasi hisoblanadi. negaki, turizm nafaqat 
daromad yaratadi, balki mahalliy aholi bandligini oshiradi, madaniy merosni asrab-avaylashga yordam beradi va 
hududning global jozibadorligini kuchaytiradi. Ammo, turizm salohiyatidan toʻliq foydalanish uchun faqat turistlar 
oqimini oshirish yetarli emas. Barqaror infratuzilma, sifatli xizmatlar, ijtimoiy integratsiya, ekologik mas’uliyat, 
va investitsiyalarni strategik yoʻnaltirish zarur. Buning uchun Samarqandda turizmni yanada takomillashtirish 
va ijtimoiy-iqtisodiy foydasini maksimal darajaga yetkazishga oid mexanizmlar va takliflar ishlab chiqish kerak. 
Bizningcha Samarqandda turizmning ijtimoiy-iqtisodiy maxanizmi quyidagicha bo‘lishi kerak (1-rasm).

Turizm mexanizmlari — bu sohaning barqaror rivojlanishini ta’minlovchi tashkiliy, iqtisodiy, institutsional, 
investitsiyaviy va innovatsion vositalar majmuasidir. Ular quyidagi asosiy funksiyalarni bajaradi:

•	 turistik xizmatlar bozorida samarali raqobatni shakllantirish;
•	 turizmdan iqtisodiy foyda olish jarayonlarini optimallashtirish;
•	 ijtimoiy infratuzilma bilan o‘zaro integratsiyani kuchaytirish;
•	 mavjud resurslardan oqilona foydalanish;
•	 xizmatlar sifatini standartlashtirish va diversifikatsiya qilish.
Mazkur mexanizmlar tarmoqlararo muvozanatni, hududiy rivojlanishning barqarorligini va iqtisodiy 

manfaatdorlikning oshishini ta’minlaydi.

1-rasm. Samarqand turizmining ijtimoiy-iqtisodiy mexanizmi1

Turizm sohasining ijtimoiy-iqtisodiy mexanizmlarini takomillashtirish barqaror rivojlanish, yuqori 
samaradorlik va hududlar raqobatbardoshligini ta’minlovchi ustuvor yo‘nalishdir. Bu mexanizmlar kompleks 
asosda, ilmiy-tizimli yondashuv orqali modernizatsiya qilinganda turizm ekotizimi yanada samarali ishlaydi va 
iqtisodiy o‘sishning muhim faktoriga aylanadi.

Turizmning ijtimoiy samaradorligi — turizm faoliyati natijasida jamiyat uchun yuzaga keluvchi ijobiy ijtimoiy 
ta’sirlar qiymatining uning ijtimoiy xarajatlariga nisbatidir. Ya’ni, bu turizm natijasida jamiyatning hayot sifati 
yaxshilanishi darajasidir. U quyidagilar orqali namoyon bo‘ladi:

-	 yangi ish o‘rinlari yaratilishi;
-	 aholi bandligining oshishi;
-	 xizmat ko‘rsatish madaniyati va infratuzilmani yaxshilanishi;
-	 ekologik, madaniy va tarixiy merosning saqlanishi;
-	 aholining turmush darajasiga ijobiy ta’sir ko‘rsatishi.
Turizmning ijtimoiy samaradorligi bizningcha 3 bosqichda baholashadi. Birinchi bosqichda nechta ish 

o‘rni yaratildi, madaniy obyektlar tiklandi, aholiga qulayliklar yaratildi aniqlanadi, ikkinchi bosqichda natijalarni 
olish uchun sarflangan umumiy xarajatlar — infratuzilma, xizmat ko‘rsatish va boshqalar hisoblanadi. Oxirgi 
bosqichda natijalar xarajatlardan ko‘proqmi yoki yo‘qmi solishtirib baholash Agar natijalar ko‘proq bo‘lsa ijtimoiy 
samaradorlik yuqori, agar natijalar kam bo‘lsa ijtimoiy samaradorlik past deb topiladi.

Turizmning iqtisodiy samaradorligi — bu turizm faoliyatidan olingan iqtisodiy foyda uning sarflaridan yuqori 
bo‘lishi darajasidir. U quyidagi ko‘rsatkichlarda aks etadi:

-	 turistlardan tushadigan daromadlar;
-	 mahalliy ishlab chiqaruvchilarning foyda olishi;

1	  Muallif ishlanmasi

-	 soliq tushumlarining ko‘payishi;
-	 hududiy iqtisodiyotda jonlanish;
-	 qo‘shimcha xizmatlar (ovqatlanish, transport, savdo) daromadlarining oshishi.
U quyidagicha hisoblanadi: birinchidan, turizm natijasida olingan jami daromadlar hisoblanadi 

(mehmonxonalar, transport, xizmat ko‘rsatish, savdo va boshqalar). Ikkinchidan, turizmni rivojlantirishga ketgan 
jami xarajatlar hisoblanadi (infratuzilma qurilishi, xizmatlar, reklama, boshqaruv xarajatlari va boshqalar). 
Uchinchi bosqichda ularning nisbatlari olinadi. Ya’ni:

Formulada koeffitsiyent qancha yuqori chiqsa, turizmning iqtisodiy samaradorligi shuncha yuqori ekanligini 
anglatadi. 

Turizm sohasining ijtimoiy-iqtisodiy mexanizmlarini takomillashtirish yoʻllari
Quyida Samarqand viloyatida turizm sohasini rivojlantirish va uning ijtimoiy-iqtisodiy samarasini oshirish 

uchun bir nechta takliflar keltirilgan:
Birinchidan, yangi mehmonxonalar, xostellar va oilaviy mehmon uylarini qurish va Samarkand aeroporti va 

shahar ichidagi yoʻllarni kengaytirish;
Ikkinchidan, turizm sohasida ishlovchi xodimlar (mehmonxona xodimlari, gidlar, transport haydovchilari, 

kichik biznes egalari) uchun kasbiy ta’lim va malaka oshirish dasturlarini tashkil etish;
Uchinchidan, ekologik yoʻnalishlar, chiqindilarni kamaytirish, tabiiy hududlarda ekoturistik marshrutlar 

tashkil qilish, mahalliy jamoalarni jalb qilish, va tabiatni asrab-avaylash bo‘yicha ta’lim dasturlari yaratish;
To‘rtinchidan, Samarqandni xalqaro turizm forumlari, ko‘rgazmalar, konferensiyalarda faol targʻib qilish, 

universitetlar, madaniy tashkilotlar va turizm agentliklari o‘rtasida hamkorlikni rivojlantirish;

X U L O S A  V A  T A K L I F L A R
Tadqiqot natijalari turizm sohasining zamonaviy sharoitda O‘zbekiston milliy iqtisodiyotida strategik 

ahamiyatga ega ekanini tasdiqlaydi. Turizmning ko‘p funksiyali tabiatiga ko‘ra, u nafaqat iqtisodiy daromad 
manbai, balki ijtimoiy barqarorlikni mustahkamlovchi, hududiy rivojlanishni jadallashtiruvchi va xalqaro 
integratsiyani kengaytiruvchi muhim tizimli omildir. Samarqand viloyatida turizmning ijtimoiy-iqtisodiy 
mexanizmlari tahlili shuni ko‘rsatadiki, infratuzilma modernizatsiyasi, xizmatlar sifatini oshirish, investitsion 
jozibadorlik, madaniy merosni asrash va inson kapitalini rivojlantirish sohani barqaror rivojlantirishning asosiy 
shartlari hisoblanadi.

2019–2025-yillarga mo‘ljallangan maqsadli ko‘rsatkichlar turizm oqimlari, xizmatlar eksporti, joylashtirish 
vositalari soni va turoperatorlar faoliyatidagi muntazam o‘sishni aks ettiradi. Bu esa davlat siyosatining 
sohani kompleks qo‘llab-quvvatlash orqali turizm industriyasining iqtisodiy salohiyatini sezilarli darajada 
kengaytirayotganini ko‘rsatadi. Turizmning ijtimoiy samaradorligi bandlikning oshishi, madaniy integratsiya, 
infratuzilma yaxshilanishi va aholining hayot sifatining ko‘tarilishi orqali namoyon bo‘lsa, iqtisodiy samaradorlik 
turistlarning xarajatlari orqali iqtisodiyotning bir qator tarmoqlarida qo‘shimcha qiymat yaratish jarayonida 
mujassam bo‘ladi.

Samarqand misolida o‘tkazilgan tahlil, turizmni rivojlantirish mexanizmlarini takomillashtirish uchun 
kompleks yondashuv zarurligini ko‘rsatadi. Bu jarayon investitsion rag‘batlarni kengaytirish, xizmatlar bozorini 
diversifikatsiya qilish, raqamli texnologiyalarni joriy etish, turistik klasterlar faoliyatini samaralashtirish, ekologik 
barqarorlikni ta’minlash hamda mahalliy aholini turizm jarayonlariga faol jalb etishni talab qiladi.

